
mailto:scienceproblems.uz@gmail.com
https://t.me/scienceproblems_uz

сифатида фан тарихида ўз ўрнига эга. Ҳар икккала аллома бир-бирига замондош бўлган, 

бири Хоразмда, иккинчиси Бухорода яшаган пайтида ҳам ўзаро илмий ёзишмалар олиб 

борган. Кейинчалик Урганчда Маъмун академияси ташкил этилгач, биргаликда илм 

билан шуғулланганлар (1005 йил). Ҳар иккала алломанинг ўзаро ҳамкорликда олиб 

борган ижоди самарали бўлганлиги шубҳасиз. Улар учрашгунига қадар олиб борган 

ёзишмаларнинг ўзиёқ фикримизни тасдиқлайди.  

997-999 йилларда Беруний ва Ибн Сино ўртасида олиб борилган ёзишмалар 

фалсафа, физика, астрономия каби фан соҳаларида қандай қарашлар мавжуд бўлганлиги 

ҳақида муҳим манба ҳисобланади. Ҳозирга қадар алломаларнинг жами ўн саккизта 

саволга жавоблари етиб келган бўлиб, уларнинг ўнтаси Аристотелнинг “Осмон ҳақида 

китоб”и, саккизтаси “Физика” китоби юзасидан олиб борилган баҳслардир. Бу 

ёзишмаларниг ҳаммаси эмас, деган тахминлар ҳам бор, аммо ҳозирча топилмаган. 

Ўзбекистонда мазкур ёзишмаларнинг ўрганилиши алломаларнинг юбилейи 

ўтказилиши билан боғлиқ. 1948 йилда Абу Райҳон Беруний вафотининг 900 йиллиги 

Собиқ Иттифоқ миқёсида кенг нишонланган. Шу муносабат билан алломанинг илмий 

меросини ўрганиш кўлами кенгайган. 1950 йилда “Беруний ва Ибн Синонинг савол-

жавоблари” биринчи марта араб ва ўзбек, араб ва рус, ўзбек тилларида нашр этилди [1].  

Шундан сўнг ёзишмаларни ўрганиш жараёни янада жадаллашган. 1957 йилда 

шарқшунос олим Ю.Н.Завадовский (1909-1979) “Материалы по истории прогрессивной 

общественно-философской мысли в Узбекистане” тўпламида ёзишмаларни рус тилига 

таржима қилиб нашр эттирган [2]. Мазкур таржима Абу Райҳон Беруний номидаги 

Шарқшунослик институтида сақланаётган 2385 рақамли қўлёзма асосида нашр этилган. 

1973 йилда Беруний тавалудининг 1000 йиллиги жаҳон ва иттифоқ миқёсида кенг 

нишонланган. Шу муносабат билан икки аллома ўртасидаги ёзишмалар файласуф олим 

А.Шарипов томонидан тайёрланиб, қайта нашр этилди [3]. Савол-жавобларнинг ўзбек 

тилидаги нашри ҳам худди ўша йили С.Муталлибовнинг масъул муҳаррирлигида чоп 

этилган эди. Шу тариқа икки аллома ўртасида олиб борилган ёзишмалар ўзбек ва рус 

тилларида нашр этилди ва уларни ўрганиш кўлами ҳам кенгая бошлади. 

1958 йилда нашр этилган олим Ф.Зикриллаевнинг мақоласи бу борадаги илк 

тадқиқотлардан биридир[4]. Унда муаллиф Абу Райҳон Беруний ва Абу Али ибн Сино 

ёзишмаларида физика элементлари ҳақида тўхталиб ўтган. Кейинчалик бу тадқиқот 

янада кенгайтирилиб 1973 йилдаги юбилей тўпламида нашр этилган [5]. Унда 

муаллифнинг икки аллома фаолиятига доир қизиқарли фикрларига дуч келамиз. 

Жумладан, физика соҳасида Беруний Ибн Синонинг биринчи устози бўлган. Ибн Сино 

ёшлигида Берунийга нисбатан физикани ёмон билганлигини улар ўртасидаги илмий 

мунозарада унинг жавобларидан ҳам яққол кўриш мумкин. Беруний унинг 

жавобларидан қаноатланмаган ва эътироз билдирган. Аллома ўз эътирозларида Ибн 

Синонинг жавоблари юзаки бўлиб, кузатиш ва тажрибаларга асосланмаганлигини 

изоҳлаб беради. Мазкур мунозарада 18 та савол-жавобдан Беруний Ибн Синонинг 

олтинчи ва саккизинчи саволларига берган жавобига эътироз билдирмайди. Иссиқлик 

ҳодисаларини Ибн Сино Берунийга нисбатан яхшироқ билган. Чунки у даврда кишининг 

психологик ҳолати ва физиологик хусусияти иссиқлик орқали изоҳланган. Ибн Сино 

тиббиёт илмининг султони бўлгани учун ҳам бу соҳада Берунийга ўз таъсирини ўтказа 

олган. Мақолада Беруний ва Ибн Синонинг физика соҳасидаги билим ва тажрибалари 

уларнинг баҳслари ва асарлари асосида ривожланганлиги баён қилинган. Беруний Ибн 

Сино берган саволлари ва унинг жавобларига изҳор қилган эътирозлари орқали физик 

ҳодисаларнинг моҳиятини тўғри изоҳлаши билан бирга Ибн Синонинг келажакдаги 

илмий тафаккурининг шаклланишига ҳам ўз таъсирини ўтказган. Бу икки олим 

орасидаги (ёшликдаги) илмий мунозара уларнинг кейинги ижодига нақадар ижобий 

таъсир кўрсатганлигини яққол кўриш мумкин. Улар ҳақиқатнинг онаси баҳс 

эканлигини билиб кўп олимлар билан ҳам савол-жавоблар қилганлар, ҳатто ўз 

асарларини ҳам савол-жавоб тариқасида ёзганлар. Масалан, Ибн Сино “Ишорат ва 

ташбиҳот”, “Қурозаэ табииёт” асарлари, Берунийнинг эса “Китоб ат-тафҳим”и савол-

жавоб услубида баён қилинган [5]. 

Абу Райҳон Берунийнинг фалсафий меросини тадқиқ этган олим А.Шарипов 1965 

йилда “Беруний ва Ибн Сино ўртасидаги ёзишмаларнинг кам маълум бўлган 

саҳифалари” [6] номли мақоласини эълон қилган. Кейинчалик унинг “Беруний ва Ибн 

Синонинг фалсафий ёзишмалари” номли мақоласи ҳам чоп этилган [7]. 

Икки алломанинг мазкур ёзишмалари О.Файзуллаев, Р.Носиров каби олимларнинг 

ҳам тадқиқот объектига айланган. Улар томонидан эълон қилинган “Беруний ва Ибн 

Синонинг фалсафий баҳсида ҳаракатнинг қарама-қаршилиги масалалари”[8], “Беруний 

ва Ибн Синонинг фалсафий баҳсида ҳақиқат масалалари”[9],  “Беруний ва Ибн Сино 

асарларида кузатув муаммоси” [11] номли мақолалар фикримизни тасдиқлайди.  

Адабиётшунос олим академик А.Қаюмов эса ҳар икки файласуфнинг ҳаёт йўли 

ҳақида бадиий услубда ҳикоя қилувчи китоб яратган [10]. Унинг содда ва равон тили 

барча учун тушунарли бўлиб, илмий-оммабоп асарлар сирасига киради. 

Беруний ва Ибн Синонинг ёзишмалари хорижий тадқиқотчилар учун ҳам қизиқиш 

уйғотган. 1974 йилда Туркияда ёзишмаларнинг арабча матни нашр этилган. 1995 йилда 

Малайзияда арабча матн, инглиз тилидаги таржима инглиз ва форс тилидаги сўзбоши 

билан нашр этилган [12]. Таржимонлар Саид Ҳусайн Наср ва Маҳди Мохагеш бўлиб, 

мазкур таржимадан сўнг янги тадқиқотлар эълон қилинган. 2003 йилда Б.Рафиқ ва 

М.Иқболнинг янги таржимаси (фақат инглиз тилида) нашр этилган. [13, 14]. Демак, 

хорижда ҳам икки алломанинг илмий мероси, хусусан, ёзишмаларига қизиқиш катта. 

Фикримизни тадқиқотчи олим Ф.Старнинг қуйидаги фикрлари ҳам тасдиқлайди: 

“Милоднинг 998 йилида бир-биридан 200 миль [322 км, – таржимон] узоқликда, ҳозирги 

Ўзбекистон ва Туркманистон ҳудудларида истиқомат қилувчи икки йигит ўзаро 

ёзишмага киришди. XXI аср лабораторияларида қўлланиладиган сўз тортишуви билан 

улар бугунги кунда ҳам ўз долзарблигини йўқотмаган 18 масала борасида мунозара 

олиб бордилар. Юлдузлар орасида қуёш тизимига ўхшаш ўзга тизимлар ҳам мавжудми 

ёки биз бу коинотда танҳомизми, дея савол қўйишарди улар. Европада мазкур масала 

кейинги 500 йил ичида очиқ қолди, бироқ бу икки йигитга биз коинотда ёлғиз 

эмаслигимиз равшан эди. Улар яна – ер бир бутун (яхлит) ва тугал шаклда яратилганми 

ёки у вақт мобайнида эволюцион тарзда тараққий этганми, деган саволлар билан 

машғул бўлдилар. Ёш олимлар шундай хулосага келишди: вақт давомий, унинг на боши 

ва на охири бор. Бошқача айтганда, улар яратилганлик назарияси (креационизм)ни рад 

этиб, эволюцион геологияни ва ҳаттоки, дарвинизм асосларини Дарвиндан қарийб минг 

йил олдинроқ илгари суришди. Холбуки, бу каби қарашларнинг барчаси ҳам ислом, ҳам 

ўрта асрлар насроний динида бидъат саналган” [15].  

2023 йил 4 май куни Хива шаҳрида “Беруний ва Ибн Сино – Иккинчи минг 

йилликнинг тақдирини ўзгартирган даҳолар: Маъмун академиясининг жаҳон фани 

тараққиётида тутган ўрни” мавзусида халқаро конференция бўлиб ўтди. Унда икки 

аллома ва уларнинг биргаликдаги фаолияти ҳақида юздан ортиқ илмий мақолалар 

эълон қилинди.  Конференция материаллари орасида профессор Б.Каримовнинг 

“Беруний ва Ибн Сино меросларининг жаҳон фани ривожига таъсири” мақоласида 

берилган хулосани келтириш ўринлидир: “Буюк мутафаккирларимиз мероси жаҳон 

илми ва маданияти тизимига кириб келиши тажрибаси бу жараёнда асарлар 

таржимасининг буюк аҳамиятини кўрсатади. ХXI асрда кўп асарлар Европа локал 

цивилизациясининг илмий ва маданий тили бўлмиш лотин тилига таржима қилиниши 

роман ва герман халқларининг илмий ва маданий жиҳатдан равнақ топишига, Европа 

цивилизацияси бошқа цивилизацияларга нисбатан устунлика эришишига олиб келди. 

Ҳар бир локал цивилизация ХХI асрда жадал ривожланиб катта ютуқларга эришиш учун 

ўзининг ўрталаштирилган тилини яратиб, локал цивилизацион ва умумжаҳон 

аҳамиятига эга бўлган информацияни ушбу тилда жамласа инсоният ижобий 

конструктив ривожга эришар эди. Чунки ХХI аср жаҳон цивилизацияси миқёсида 

информацион аср бўлади. Буюк мутафаккирларимизнинг илмий меросини жаҳон 

фанининг ривожланиши  ўрганиш, замонавий цивилизация фани ва таълим соҳасининг 

муваффақиятли ривожи учун муҳим аҳамият касб этади [16]”.   

Конференция материаллари орасида ҳар икки алломанинг ҳаёти ва ижодига оид 

қатор янги маълумотлар ўрин олган. Жумладан, “Вклад Бируни и Ибн Сина в 

формировании местной архитектуры” дем номланган мақолада Маъмун академияси 

алломаарининг мазкур давр архитектураси ривожига қўган ҳиссаси баён қилинган [17]. 

 Беруний ва Ибн Сино каби икки буюк даҳонинг биргина ёзишмалари фан тарихида 

юқори ўринда туриши кўриниб турибди. Агар уларнинг бизгача ҳали етиб келмаган 

ёзишмалари фанга маълум бўлса, ўйлаймизки, шарқшунослик соҳаси ажойиб 

топилмалар билан бойиган бўлар эди. 

Юқоридагилардан келиб чиқиб айтиш мумкинки, Абу Райҳон Беруний ва Абу Али 

Ибн Синонинг ҳаёти ва илмий меросини тадқиқ этиш фан оламига янги йўналишларни 

олиб келади. Ёзишмаларнинг барчаси бизгача етиб келмаганлиги уларни топиш ва 

аниқлаш вазифасини қўяди. Шунингдек, Урганчдаги академияда Беруний ва Ибн 

Синонинг умумий фаолиятига доир маълумотлар ҳам деярли йўқ. Уларни 

аниқлаштиришга ёрдам берадиган манбаларни топиш ҳам шу каби вазифалар қаторига 

киради. Хорижда ёзишмаларнинг қандай нуқтаи назардан ўрганилганлигини 

аниқлаштириш эса фанимизга янгича, методологик  ёндашувларни олиб киради. 

